
 

Pledpierla - la premiaziun 

Cun grand buonder haun tuots spetto il di da la 

premiaziun. Fin allò vainsa stuvieu ster scu sün 

spinas ed avair pazienzcha. Ho guadagno eir quist an 

ün iffaunt da S-chanf? A la premiaziun online in 

marculdi, ils 2 gün 2021 sun alura gnieus 

cuntschaints ils noms dals autuors e da las auturas 

dals texts victuors. 

E traunter da quels sun eir ün S-chanfigner e duos S-

chanfignras! Sinceras gratulaziuns! 

 

Las duos vandschedras ed il vandscheder 

In marculdi, ils 2 gün 2021 es que sto uschè 

inavaunt: In üna premiaziun online haun ils 

organisatuors e las organisaturas da la concurrenza 

da scriver Plema d'aur/Pledpierla comunicho ils 

noms dals vandscheders e las vandschedras dal 

2021. Eir quist an haun iffaunts da nossa scoula 

persvas a la giuria cun lur texts! 

Da la categoria 3a e 4a classa es Risch Cadonau 

gnieu sülla seguonda plazza cun sieu text cul titul 

Üna bes-cha raquinta da sia vita.  

 

 

 

 

 

 

 

 

 

 

 

 

 

 

Illa listessa categoria ho Laila Thoma persvas a la 

giuria cun sieu text Ils ultims suspirs. Sieu text ho 

ragiunt il prüm rang! 

 

 

 

 

 

 

 

 

 

 

 

 

 

 

 

 

 

 

 

Illa categoria da la 5 e 6evla classa ho Lina 

Margaritta Salzgeber ragiunt il terz rang cun sieu 

text Set vitas.  

 

La premiaziun i'l üert dal chastè a Zernez 

La premiaziun fisica ho gieu lö quel marculdi vers 

saira. Eir Risch, Laila e Lina haun pudieu preler per la 

prüma vouta publicamaing lur text. Il public ho 

pudieu giodair üna variaziun da texts fich differents 

i'l ambiaint prüvo da l'üert dal chastè Wildenberg.  

 

 

 

 

 

Eau d'he scrit dad üna bes-cha chi viva aint in ün 

cuvel. Ellas es svelta aint il ajer. Ella dorma cul cho 

ingiò e culs peis insü.  

La bes-cha es pitschna e furbra. In mi'istorgia nu 

d'he eau tradieu la bes-cha.  

Risch Cadonau, 3a classa 

Nos chavagl Sir Henry d’eira gnieu vegl. L’ultim temp 

vaiva’l adüna duluors e fadia da chaminer. Adüna 

darcho vaivans da’l der medicamaints cunter il mel. 

Ün di vainsa decis da’l deliberer da sias duluors per 

adüna. Eau d’he pudieu esser tiers cur ch’el es gnieu 

indrumanzo. Eau d’eira fich trista. Hoz suni cuntainta 

ch’eau d’he pudieu esser tiers e’l glischer fin ch’el es 

mort.  

Adüna darcho vaivi da penser vi da quel mumaint da 

cumgio, perque d’heja decis da scriver l'istorgia Ils 

ultims suspirs. 

Laila Thoma, 3a classa 

La saireda da prelecziun 

In gövgia saira, ils 10 gün 2021 ho nossa scoula 

organiso üna saireda da prelecziun, inua cha noss 

scolars e nossas scolaras haun prelet lur texts a 

genituors ed interessos. In quatter differentas 

localiteds haun prelet lur texts adüna üna gruppina 

da var set iffaunts.  

Grazcha al fat cha vainsa in nossa scoula divers 

musicists e musicistas, es que sto pussibel dad avair 

in minchüna da las quatter gruppas iffaunts chi haun 

imbellieu la saireda cun lur musica. Zieva mincha 

text haun ils musicists e las musicistas suno nempe 

ün töch. In üna staunza s'ho pudieu udir flötas u la 

trumbetta, in otras localiteds il clavazin u las 

clarinettas.  

Scu dessertin da la saireda ho que do per tuots ün 

dessertin. Sülla plazza da posa s'ho nempe pudieu 

giodair ün bun töch tuorta e baiver qualchosa.  

 
 

E chi chi ho propi vulieu svöder ün mielin sia buorsa, 

ho pudieu der üna collecta per la marenda. E mera, 

la saireda s'ho rendida eir in quist reguard! 

La saireda ho musso cha tuot ils scolars e las scolaras 

s'haun ingaschos plainamaing per lur text ed haun 

vivieu per ün mumaint illa pel dad üna bes-cha. Ils 

aspectatuors haun pudieu giodair raquints da 

differentas bes-chas.  

Il titel Üna bes-cha raquinta da sia vita d'eira per 

tuots il listess, la variaziun grandiusa dals texts 

muossa cha mincha iffaunt ho però s-chaffieu 

si'egn'istorgia.  

Il resultat sun istorgias fich divertentas, tristas, 

brutelinas, malignas ed eir adüna darcho da quellas 

chi vaun suot la pel.   

Grazcha fichun a tuots per quista saireda reuschida! 

 

 

 

 

A me ho que plaschieu da scriver, eau chat scriver 
qualchosa fich speciel. Eau nu d'he scrit per 
guadagner, eau d'he scrit püchöntsch pel 
plaschair. Eau sun fich superbgia da me e sun 
natürelmaing fich cuntainta ch'eau sun riveda sülla 
terza plazza cun mi'istorgia Set vitas. Eau vaiva 
l'ideja da mieu chaun chi moura e viva darcho in 
ün oter corp già da prüma davent, ad es 
ün'istorgia fich speciela chi d'eira difficila da 
scriver. Nus vains propi lavuro fich bger vi dals 
texts, adüna pass per pass. Nus vaivans però eir 
bger sustegn da duonn'Elvira. 
 
Lina Margaritta Salzgeber, 6evla classa 

 

 

 

 

Lina Margaritta Salzgeber 

Noss musicists e nossas musicistas haun imbellieu la 
saireda da prelecziun sunand ün töchet zieva la 
prelecziun d'ün text. 

Ils scolars e las scolaras da la 3a – 6evla classa haun 
prelet lur text cun persvasiun e concentraziun. Sülla 
fotografia as vezza a Carmina De Melo chi quinta da 
bes-chas chi chattan ricover tar ün homet pü vegl. 

